
ነጋ ወልደግዮርጊስ

ምግዛፍ ጽኪ ፕሮስቴት
ኣብ ስርዓተ-መፍረ ወዲ ተባዕታይ፡ 

ወሳንን ቍልፊን ተራ ካብ ዝጻወቱ 
ኣካላት፡ ጽኪ ፕሮስቴት ሓንቲ ኢያ። 
ጽኪ ፕሮስቴት ኣብ ወዲ ተባዕታይ 
ጥራይ እትርከብ ኰይና፡ ዓቐና ክንዲ 
ሓንቲ ፍረ ካዕካዕ ትኸውን። ኣብ 
ትሕቲ ፍሕኛ ሽንቲ ድማ ትርከብ። 
ንሎሚ ንምግዛፍ ጽኪ ፕሮስቴትን 
ምስኡ ዝተኣሳሰሩ ጥዕናዊ ጸገማትን 
ዝምልከት ጥዕናዊ ኣስተምህሮ ሒዝና 
ቀሪብና ኣሎና፡ ሰናይ ንባብ።

ተግባራት ጽኪ ፕሮስቴት
እቲ ልክዕ ተግባራት ጽኪ ፕሮስቴት 

እንታይ እንታይ ምዃኑ’ኳ ክሳብ ሕጂ 
ብልክዕ ዝተፈለጠ ነገር እንተዘየለ፡ እቲ 
ሓደን ቀንድን ስራሓ ግን ሊቃውንቲ 
ብዝግባእ ኣጽኒዐምዎ ኣለዉ። ንሱ ከኣ፡ 
ዘርኢ ወዲ ተባዕታይ ኣብ ግዜ ስጋዊ 
ርክብ፡ ንፍርያምነት ሓይሊ ሰኒቑ ዕላማኡ 
ክወቅዕ ‘ሰመን’ ዝተባህለ ጻዕዳ ፈሳሲ 
ከም እተመንጩ፡ እቶም ሊቃውንቲ 
ብዝግባእ ኣረጋጊጸምዎ ይርከቡ። 
ጥቕሚ ፈሳሲ ሰመን፡ ብዘይካ ንዘርኢ 
ወዲ ተባዕታይ (Sperm Cell) ሓይሊ 
ደሊቡ ኣብ ርሕሚ ይኹን መትረብ 
ሻምብቆ ማህጸን፡ ከም ድሌቱ ክሕምብስ 
ዝህቦ ኣገልግሎት፡ ኣብ ግዜ ስጋዊ ርክብ 
ነቲ ኣብ ርሕሚ ጓልንስተይቲ ዝርከብ 
ብተፈጥሮኡ መጺጽ ዝዀነ ልፋጭ 
መሳሊ ፈሳሲ፡ ናብ ትሑት ትሪ ምጸት 
ብምቕያር፡ ዘርኢ ወዲ ተባዕታይ ብቐሊሉ 
ንከይሞቱ ይከላኸል። ብተወሳኺ ሰመን 
ቀለብ ዘርኢ ወዲ ተባዕታይ ስለ ዝዀነ፡ 
ኣብ ፍርያምነትን ዓይነትን ዝላዓለን 
ቍልፊን ጥቕሚ ይህብ። ስለ’ዚ ጽኪ 
ፕሮስቴት እተፍርዮ ሰመን እቲ ፈሳሲ 
ኣካል ዘርኢ ወዲ ተባዕታይ ማለት 
ኢዩ። ዘርኢ ወዲ ተባዕታይ ኣብ ፍረ 
ነብሲ ተራቢሖምን ዓብዮምን ንወሊድ 
ድልዋት ክዀኑ ከለዉ፡ እቲ ንዓኦም 
ተሰኪሙ ናብ ማህጸን ዘብጽሕ ሓፊስ 
ጻዕዳ ፈሳሲ ድማ፡ ኣብ ጽኪ ፕሮስቴት 
ይምስራሕ። ስለ’ዚ ሓደ ወዲ ተባዕታይ 
ምስ ጐበዘ ፈሳሲን ዘርእን ኣብ ጽኪ 
ፕሮስቴትን ፍረ ነብስን ከመንጩ 
ይጅምር። ዝበዝሕ ትሕዝቶ ፈሳሲ 
ዘርኢ ወዲ ተባዕታይ ካብ ፕሮስቴት 
ከምዝምንጩ ይፍለጥ።

ዘይንቡር ዓቐን ወይ 
ምግዛፍ ጽኪ ፕሮስቴት 

ከምቲ ስሙ ዝሕብሮ ንቡር ዓቐን 
ጽኪ ፕሮስቴት ክንዲ ፍረ ካዕካዕ’ያ እንተ 
ኢልና፡ እቲ ዘይንቡር ንብሎ ድማ ዓቐኑ 
ብዘየገድስ ካብኣ ክዓቢ እንከሎ ማለት 
ኢዩ። እቲ ልክዕ ጠንቂ ወይ ጠንቅታት 
ንምግዛፍ ጽኪ ፕሮስቴት ክሳብ ሕጂ 
ብንጹር’ኳ እንተዘይተፈልጠ፡ ቀዳሞት 
መጽናዕትታትን እምነት ሊቃውንትን 
ግን ብዕድመ ዝደፍኡ ደቂ ተባዕትዮ፡ 
በዚ ሕማም’ዚ ተጠቃዕቲ ከም ዝዀኑ 
ሕሉፍ መዛግብቲ ሕክምና የረድእ። 
ብመብጣሕቲ ፍረ ነብሶም ዝተሰደደሎም 
ብግዝፊ ጽኪ ፕሮስቴት ተጠቃዕቲ ክዀኑ 
ከምዝኽእሉ’ውን ዝጸንሑ ሕክምናዊ 
ጽሑፋት ሓበሬታኦም የካፍሉ’ዮም። ግን 
ድሒሩ ዝተገበረ ምርምርን መጽናዕትን 
ከምዘነጸሮ፡ ኣብ ወዲ ተባዕታይ ኣገደስቲ 

ዝበሃሉ ነዝዕታት መፍረ ወሊድ ኣለዉ። 
ሓደ ካብቶም ነዝዕታት ቴስቶስትሮን ኢዩ። 
ምስ ዕድመ ምድፋእ ነዝዒ ቴስተስትሮን 
እናጐደለ ክኸይድ ከሎ፡ ብውሑድ 
ኣብ ደቂ-ተባዕትዮ ብብዝሒ ኣብ ደቂ-
ኣንስትዮ ዝርከብ ነዝዒ ኦስትሮጅን ኣብ 
ደቂ-ተባዕትዮ እናወሰኸ ይኸይድ። 
ስለ’ዚ ምውሳኽ ነዝዒ ኦስትሮጅን ኣብ 
ዑደት ደም ወዲ ተባዕታይ፡ ነቶም ንጽኪ 
ፕሮስቴት ከግዝፉ ዝኽእሉ ባእታታት 
ንጡፋት ከምዝዀኑ ስለዝገብሮም፡ ከም 
ሳዕቤኑ ዘይንቡር ምዕባይ ጽኪ ፕሮስቴት 
ክኽሰት ይኽእል።

ኣበየናይ ክሊ ዕድመ’ዩ 
ምግዛፍ ጽኪ ፕሮስቴት 

ዝጅምር?
ዘይንቡር ምግዛፍ ጽኪ 

ፕሮስቴት 50 ሚእታዊት 
ኣብ ክሊ ዕድመ ስሳታት፡ 90 
ሚእታዊት ድማ ኣብ ክሊ ዕድመ 
ተስዓታትን ሰማንያታትን ዘለዉ 
ደቂ ተባዕትዮ ክጥቅዑ ይኽእሉ። 
እዚ ይኹን’ምበር ሳሕቲ ኣብ ገለ 
ደቂ ተባዕትዮ ቅድሚ ዕድመ 
ኣርባዓ ወይ ኣርባዓታት ክረአ ይኽእል 
ኢዩ። ካብ ዘይንቡር ምግዛፍ ሓሊፉ 
ናብ መንሽሮ ናይ ምምዕባል ባህሪ 
ከምዘለዎ ዝሓበሩ ሊቃውንቲ፡ ካብ 
ሸሞንተ ብጽኪ ፕሮስቴት ዝሓመሙ 
ደቂ ተባዕትዮ፡ እቲ ሓደ ብመንሽሮ ናይ 
ምጥቃዕ ተኽእሎ ክህልዎ ከምዝኽእል 
ይፍለጥ። ኣብዚ ክንጸር ዝግበኦ ነገር 
እንተሎ፡ እቲ ልክዕ ጠንቂ ንመንሽሮ 
ጽኪ ፕሮስቴት ክሳብ ሕጂ ንጹር 
ከምዘይኰነ’ዮም ሊቃውንቲ ዝሕብሩ። 
ሜላ መነባብሮ፡ መግብን ከባቢን ከም 
ተወሰኽቲ ኣሉታዊ ረቛሒታት ንግዝፊ 
ጽኪ ፕሮስቴት ኰይኖም ክቐርቡ 
ይኽእሉ’ዮም ዝብል ሓበሬታ ኣሎ። 
እዚ ማለት ወዲ ሰብሲ ናብራኡ’ዩ 
ዝመስል ዝበሃል ምስላ ኣሎ። ሓቂ 
ድማ’ዩ። እንምገቦም መግብታት ጠንቂ 
ንዝተፈላላዩ ሕማማት ከምዝዀኑ ቀጻሊ 
ዝዝረበሉ ዘሎ ዛዕባ ኰይኑ፡ ኣብ ምግዛፍ 
ጽኪ ፕሮስቴተ ሚእቲ ሚእታዊት ጽልዋ 
ይህልዎ’ዩ እንተዘይተባህለ፡ ክህልዎ 
ግን ይኽእል’ዩ ዝብል ዘይተደምደመ 
መጽናዕቲ ሊቃውንቲ ኣሎ።

ቀንዲ ምልክታት
• ቃንዛ
• ምዕቋር ሽንቲ ማይ
• ነናሻዕ ክትሸይን ምድላይ
• ምጥርጣር ንሽንቲ ማይ
• ዘይምቍጽጻር ሽንቲ ማይ

ፍወሳ
ዝዀነ ሰብ ብፍላይ ካብ ክሊ ዕድመ 

ስሳታት ዝርከቡ ዜጋታት፡ ኣብ ላዕሊ 
ተዘርዚሮም ዘለዉ ምልክታት ኣብ 
ነብሶም ኣብ ዝርእይሉ ተቐላጢፎም 
ናብ ትካል ጥዕና ቀሪቦም ኵነታቶም 
ክፈልጡ ይግባእ። ብዘይካ’ዚ ኣብ 
ስሳታትን ልዕሊኡን ዝርከቡ ዓበይቲ 
ሰብኡት ምልክታት ናይቲ ሕማም ዋላ 

ኣብ ነብሶም ኣይረኣዮም፡ ናብ ክኢላታት 
ቀሪቦም ተፍትሽን መርመራን ከካይዱ 
ንመክርን ንምዕድን። ብተወሳኺ በዚ 
ሕማም’ዚ ዝሓመመ ሰብ ብዝምልከቶም 
ሓካይም ንፍወሳኡ ብዝምልከት 
ኣማራጺታት እናተዋህቦ ምሉእ ሕክምና 
ክገብር ከምዝኽእልን ከምዝፍወስን 
ንሕብር። ዝበዝሕ ግዜ ድማ ዘይንቡር 
ግዝፊ ጽኪ ፕሮስቴት ብናይ ወጌሳ 
ሓካይም ብመብጣሕቲ ትስደድ። ኣብ 
ሃገርና እንተመጺእና ኣብ መብዛሕተአን 
ዓበይቲ ሆስፒታላት መዓልታዊ ካብ 
ዝግበሩ ናይ መብጣሕቲ ንጥፈታት ሓደ፡ 
ምስዳድ ጽኪ ፕሮስቴት ኢዩ።

ዙዕ
ዙዕ ካብ ግኑናት ሕማማት ቈርበት 

ሓደ ኢዩ።.ልዕሊ 90 ሚእታዊት 
ኣብ ቈርበት ወዲ ሰብ ዘይተጓዳእቲ 
ኰይኖም ብዝነበሩ ‘ማላሰዝያ’ 
ዝተባህሉ ታህዋስያን ዝምዕብል 
ሕማም’ዩ። ኰይኑ ግን፡ እቶም 
ዘይተጓዳእቲ ታህዋስያን ካብቲ 
ዝነበሮም ዓቐን ቁጽሪ ብዝተዓጻጸፈ 
ክራብሑ ምስ ጀመሩ፡ ምልክታት ዙዕ 
ክርኣዩ ይጅምሩ። ምርባሕ ናይቶም 
ታህዋስያን ስለምንታይ ኣብ ገለ ሰባት 
ይኽሰት ኣብ ካልኦት ግን ዘይኽስት? 
ንጹር ኣይኰነን ክብሉ ሊቃውንቲ 
ይድምድሙ። ብመሰረት ሓበሬታ 
ሊቃውንቲ ሕማማት ቈርበት፡ ዙዕ 
ዘምጽኡ ተህዋስያን ብዝተጋነነ ቍጽሪ 
ንኽራብሑ ገለ ገለ ረቛሒታት ኣለዉ። 
ንሳቶም ድማ፦
• ኣብ ሙቐትን ጠሊ ወይ 

ኦመዲታ ዘለዎ ቦታን ምቕማጥ
• ካብ መጠን ንላዕሊ ረሃጽ 

ሰብነት
• ናይ ተፈጥሮ ዘይቲ ቈርበት 

ኣብ ኣካላት ምብዛሕ
• ኣብ ክሊ ዕድመ 20ታት 

ምህላው። ኣብዚ ክንጸር ዘለዎ ጌጋ 
ርድኢት ዙዕን ረሃጽን ኢዩ። ዙዕ ብርሃጽ 
ኮነ ብምትንኻፍ ካብ ናብ ሰብ ፍጹም 
ኣይመሓላለፍን ኢዩ። ናይ ሓባር ክዳን 
ብምጥቃም እውን ኣይመሓላለፍን ኢዩ። 
ምኽንያቱ ከምቲ ልዕል ኢሉ ተዘርዚሩ 
ዘሎ ንዙዕ ጠንቂ ዝዀኑ ታህዋሳያን 
ብተፈጥሮ ምስ ኩሉ ሰብ ምህላዎም 
ኢዩ።

ምልክታት
ዙዕ ተጓዳኣይ ሕማም ኣይኰነን። 

ምልክታቱ ግን ንዓይኒ ግዳይን 
ተዓዛቢኡን ደስ ኣይብልን። ናይ ዙዕ 
ምልክታት ካብ ንቡር ሕብሪ ቈርበት 
ወጻኢ ፍልይ ብዝበለ መልክዕ ትንኳዕ 
ትንኳዕ ዝመስል ኰይኑ፡ ጽዕድው ዝበለን 
ጸሊምን ሕብሪ ይገብር። እቶም ትንኳዕ 
ትንኳዕ ዘይንቡር ሕብሪ ምስ ግዜ 
ሓደ ዓብዪ ትኳዕ ኰይኖም ክምዕብሉ 
ይኽእሉ። ዙዕ ሓሓሊፉ ሰሓን ሕኸኽን 
ከምዝገብር ሓካይም ቈርበት ይሕብሩ።

ዙዕ ዝረኣየሉ ክፋል ሰብነት
• ኣፍልቢ
• ክሳድ
• ላዕለዋይ ምናት
• ሕቘ
• ከብዲ

ፍወሳ
ብመሰረት መግለጽን ምዕዶን 

ሓካይም ቈርበት፡ ዝዀነ ሰብ ብዙዕ 
ኣብ ዝጥቃዓሉ፡ ብሓካይም ዝእዘዘሉ 
መድሃኒት ክውድእን ምሉእ ብምሉእ 
ክሓውን ዓቕልን ትዕግስትን ክገብር 
ኣለዎ። ምኽንያቱ ሕማም ዙዕ ሓንሳብ 
መድሃኒት ምስ ወሰድካ ይጠፍእ እኳ 
እንተዀነ፡ ደግሲ ናይ ምግባር ተኽእሎ 
ግን ኣለዎ። ስለ’ዚ ዙዕ ዝሓመመ ሰብ 
ብቐጻሊ ናብ ዝምልከቶ ሓኪም እናቐረበ 
ኩነታቱ ክከታተል ይግባእ። ሓንሳብ 
መድሃኒት ወሲደ’የ ኢልካ ተስፋ 
ምቑራጽ፡ ንባዕሉ እቲ ሕማም ብግቡእ 
ከይፍወስ ዓንቃጺ ተራ’ዩ ዝጻወት። 
ብተወሳኺ እቶም ንዙዕ ጠንቂ ዝዀኑ 
ታህዋስያን፡ በቲ ብሓካይም ዝእዘዝ 
ፈውሲ’ኳ ምሉእ ብምሉእ እንተጠፍኡ፡ 
ምልክታት ግን ክጠፍእ ግዜ ይሓትት 
ኢዩ። ኣብ መደምደምታ ንዙዕ ኢልካ 
ብኢደ ዋኒንካ ዝግበር ፍወሳን ባህላዊ 
እምነትን መዘዙ ሓደገኛ ምዃኑ 
ከነዘኻኽር ንደሊ።

ምድንዛዝ
ምድንዛዝ፡ ሃንደበትን ካብ ትጽቢት ወጻእን 

ዘጋጥምን ንሓጺር ግዜ ዝጸንሕን ኩነት ጥዕና 
ኢዩ። ይኹን’ምበር ሓደ ሓደ ግዜ ንነዊሕ 
ዝጸንሕ ሕዱር ምድንዛዝ ዘጋጥመሉ ኩነት 
ኣሎ። ብዛዕባ’ቲ ሓጺርን ነዊሕን ግዜ ዝጸንሕ 
ምድንዛዝ እምበኣር ሓበሬታ እነሆ። 
ንሓጺር ግዜ ዝጸንሕ ምድንዛዝ፦ 

መብዛሕትኡ ግዜ ኣብ ምናት፡ መሓውር፡ 
ኣእዳውን እግሪን ይኽሰት። ጠንቂ ምድንዛዝ 
ጸቕጢ ደም ዝመንቀሊኡ ኰይኑ፡ ቀረብ ደም 
ናብቶም ተጠቒሶም ዘለዉ ኣካላት ስለዝጐናደብ፡ 
መትንታት ንግዜኡ መልእኽቲ ናብ ሓንጐል 
ካብ ምትሕልላፍ ይዕገቱ።

ጠንቅታት
• ተንበርኪኽካ ነዊሕ ምጽናሕ
• ጠረው ዝበለ ክዳን ከም ታይት ምልባስን 

ጸቢብ ጫማ ምውዳይን
• ንነዊሕ ደቓይቕ መሓውርካ ዓጺፍካ 

ምጽናሕ
• ብሰንኪ ገለ ገለ ሕማማት ኣብ ግዜ ብርቱዕ 

ቍሪ፡ ሸቐልቀልን ወጥርን፡ ቀረብ ደም ናብ 
ኣጻብዕቲ ኣእዳውን ኣእጋርን ክጐናደብ ከሎ
• ነናሻዕን ብቕልጡፍ ምስትንፋስን 

ፍወሳ
መብዛሕትኡ ግዜ ግዝያዊ ምድንዛዝ ኣካላት 

እቲ ጠንቂ ምስ ተወገደ ባዕሉ ዝገድፍ ተርእዮ 
ኢዩ።
ንነዊሕ ግዜ ዝጸንሕ ምድንዛዝ፦ እዚ፡ 

ምልክት ሰፊሕ ዝርጋሐ ዘለዎ 
ሕማም ክኸውን ከምዝኽእል 
ስነ-ፍልጠተኛታት ሕክምና 
የጠንቅቑ። ግዜ ዝወስድ 
ምድንዛዝ ኣካላት ንጥዕና 
ሃሰየቲ ዝዀኑ ሕማማት 
ዘቕርብዎ ምልክት ውሽጣዊ 
ጥርዓናት ምዃኑ፡ እቶም 
ስነ-ፍልጠተኛታት ደጊሞም 
የጠንቅቑ። እቶም ሕማማት-

. ሕማም ሽኮርያ፡ ኣብ ዑደት ደም ካብ 
ዓቐን ዝሓለፈ ሽኮር እንተሎ ምድንዛዝ ሓደ 
ካብ ቀንዲ ምልክታት ኢዩ።
. ዝተጸቐጠ መትኒ ውሽጣዊ ዓጽሚ ምናት፡ 

መትኒ ውሽጣዊ ዓጽሚ ምናት፡ ኢድ ካብ ክሳድ 
ጀሚሩ ብላዕለዋይ ምናት ኣቢሉ ብኵርናዕ 
ሓሊፉ ክሳብ ንእሽቶ ኣጻብዕቲ ይዝርጋሕ። ኣብ 
ዝዀነ ቦታ ተጸቒጡ እንተሃልዩ ኵርናዕ ዝበዝሕ 
ግዜ ተጸላዊት ትኸውን።
. ካብ ጉምቦ ኢድ ክሳብ ታሕተዋይ ከብዲ 

ኢድ ዝዝርጋሕ መትኒ . 
ምጽቃጥን ምቝጣዕን መትኒ ሽያቲካ። 
እዚ መትኒ’ዚ ካብ ዳሕረዋይ ጐሎ ተበጊሱ 
ብመቐመጫ ኣቢሉ ናብ ታሕተዎት 
መሓውርን ኣእጋርን ይዝርጋሕ።
. ወቕዕን ጽኪ ኣብ ሓንጐልን
. ዋሕዲ ቪታሚን ቢ12
. ኣልኮላዊ መስተ
. መጉዳእቲ፡ መጉዳእቲ ገጢምዎ ዝፈልጥ 

ሰብ ቀጻሊ ብምድንዛዝ ክሽገር ምርኣይ ኣብ 
ሕክምና ሓድሽ ተርእዮ ኣይኰነን።

ፍወሳ
ብሕዱር ወይ ንነዊሕ ግዜ ዝጸንሕ ምድንዛዝ 

ዝሽገሩ ሰባት፡ ናብ ሓኪም እናቐረቡ ኵነታቶም 
ክፈልጡን ተኸታቲሎም ክፍወሱን ይመዓዱ። 
ምኽንያቱ ሸለልትነት ምርኣይ ናብ ተወሳኺ 
ሓደጋ ስለዘቃልዖም ኣስተብህሎን ንቕሓትን 
ክግበሩ ከምዝግባእ ምኽርና ንልግስ።


